
XORAZMLIKLARNING AN’ANAVIY MADANIYATIDA 
OILA VA OILAVIY ETIKET 

 
 

http://dx.doi.org/10.5281/zenodo.21980040 
 
 

Annotatsiya. Mazkur maqolada Xorazm vohasida shakllangan oila modeli, oilaviy etiket 
me’yorlari, ularning tarixiy ildizlari va zamonaviy holati tahlil qilinadi. An’anaviy oilaviy 
madaniyatdagi etik tamoyillar, odob-axloq me’yorlari, avlodlararo muloqot, to‘y-marosimlardagi 
odatlar va ularning jamiyatdagi o‘rni kompleks yondashuv asosida yoritiladi. Shuningdek, 
zamonaviy davrda oilaviy qadriyatlarning o‘zgarishiga sabab bo‘layotgan omillar ham tahlil etiladi. 

Kalit so‘zlar: Xorazm, oila, etiket, qadriyat, axloq, urf-odat, transformatsiya. 
 

 Аннотация. В данной статье анализируется модель семьи, сформировавшаяся в 
Хорезмском оазисе, нормы семейного этикета, их исторические корни и современное 
состояние. На основе комплексного подхода рассматриваются этические принципы 
традиционной семейной культуры, нормы этикета, межпоколенческая коммуникация, 
обычаи свадеб и церемоний, а также их роль в обществе. Также анализируются факторы, 
вызывающие изменения семейных ценностей в современную эпоху. 
 Ключевые слова: Хорезм, семья, этикет, ценности, мораль, традиция, 
трансформация. 
 
 Abstract. This article analyzes the family model formed in the Khorezm oasis, family 
etiquette norms, their historical roots and modern state. Ethical principles in traditional family 
culture, norms of etiquette, intergenerational communication, customs at weddings and ceremonies, 
and their role in society are covered based on a comprehensive approach. The factors causing 
changes in family values in the modern era are also analyzed. 
 Keywords: Khorezm, family, etiquette, value, morality, tradition, transformation. 
 

Kirish va dolzarbligi. Oila jamiyatning eng qadimiy va muhim ijtimoiy institutlaridan biri 
bo‘lib, nafaqat shaxsiy hayotning asosi, balki milliy madaniyat, urf-odatlar va axloqiy 
me’yorlarning ham uzviy qismidir. Xorazm vohasida shakllangan an’anaviy oilaviy tuzum va 
oilaviy etiket me’yorlari bu hudud xalqining ijtimoiy-madaniy hayotini aks ettiruvchi boy tarixiy 
qatlamlarni tashkil etadi. Xorazm vohasida oila tushunchasi nafaqat jinsiy, qon-qarindoshlik 
munosabatlari, balki madaniy, urf-odat va axloqiy qadriyatlar asosida shakllanib kelgan. Bu 
hududda oila jamiyatning tayanch hujayrasi sifatida milliy o‘zlikni saqlash, ijtimoiy tartibni 

mailto:ms.mnm.79@mail.ru
http://dx.doi.org/10.5281/zenodo.21980040

barqarorlashtirish va madaniy merosni uzatishda hal qiluvchi rol o‘ynagan. Maqolada oila va 
oilaviy etiket masalalari Xorazm vohasi misolida tarixiylik va zamonaviylik doirasida tahlil 
qilinadi. 

Metodlar va o‘rganilish darajasi. Mazkur maqolada tadqiqot tarixiy-etnografik, etnologik, 
antropologik hamda qiyosiy-tarixiy yondashuvlar asosida amalga oshirildi. Tadqiqotda tizimli 
tahlil, tarixiylik va xolislik, etnomadaniy tahlil, strukturaviy-funksional, qiyosiy-tipologik hamda 
tavsifiy usullardan foydalanildi. Oila va oilaviy etiketning shakllanishi, rivojlanishi va 
transformatsiyasi jamiyatning ijtimoiy-madaniy taraqqiyoti bilan uzviy bog‘liq hodisa sifatida tahlil 
qilindi. Shuningdek, oilaviy munosabatlar va etiket me’yorlarining etnomadaniy xususiyatlarini 
ochib berishda etnologiya, ijtimoiy antropologiya, sotsiologiya va pedagogika fanlarining nazariy 
qarashlari kompleks ravishda qo‘llanildi. 

Oila va oilaviy etiket masalalari Sharq mutafakkirlari tomonidan qadimdan axloqiy, 
ma’naviy va tarbiyaviy nuqtayi nazardan yoritilgan. Xususan, Yusuf Xos Hojibning “Qutadg‘u 
bilig”, Kaykovusning “Qobusnoma”, Abu Nasr Forobiyning “Fozil odamlar shahri”, Abu Ali ibn 
Sinoning “Tadbir al-manzil”, Alisher Navoiyning “Mahbub ul-qulub” hamda Qur’oni karim va 
hadislar to‘plamlarida oiladagi o‘zaro hurmat, ota-ona va farzand munosabatlari, mehmondo‘stlik, 
odob-axloq va oilaviy mas’uliyat masalalari keng yoritilgan. Ushbu manbalar o‘zbek xalqining 
oilaviy etiketi shakllanishining tarixiy-ma’naviy asoslarini belgilovchi muhim yozma manbalar 
hisoblanadi. 

Oila va oilaviy munosabatlarning zamonaviy ilmiy tahliliga XX asr boshlarida Abdurauf 
Fitrat muhim hissa qo‘shgan. Uning “Oila yoki oila boshqarish tartiblari” asarida oilani jamiyatning 
asosiy ijtimoiy instituti sifatida boshqarish, er-xotin munosabatlari, ota-onaning farzand oldidagi 
mas’uliyati, oiladagi axloqiy me’yorlar hamda tarbiya masalalari ilmiy va ma’rifiy jihatdan 
yoritilgan. Mazkur asar o‘zbek oilashunosligining dastlabki nazariy manbalaridan biri sifatida 
alohida ilmiy ahamiyat kasb etadi. 

Etnografik va antropologik tadqiqotlarda oila, nikoh va qarindoshlik tizimining tarixiy 
rivojlanishiga alohida e’tibor qaratilgan. S. P. Tolstovning Xorazm vohasiga bag‘ishlangan 
tadqiqotlarida qadimgi Xorazm aholisining turmush tarzi, qarindoshlik munosabatlari, oilaviy urf-
odatlari hamda maishiy madaniyatiga oid muhim etnografik ma’lumotlar keltirilgan. S. A. Tokarev, 
Yu. V. Bromley va K. Shoniyozovlarning ilmiy ishlari esa etnos, qarindoshlik, nikoh institutlari va 
oilaning etnomadaniy taraqqiyotdagi o‘rnini tahlil qilishda muhim metodologik asos bo‘lib xizmat 
qiladi. 

Mustaqillik yillarida oila va oilaviy qadriyatlarni o‘rganishga bag‘ishlangan ilmiy 
tadqiqotlar sezilarli darajada kengaydi. O‘. Musurmonova, O. Hasanboyeva, M. Quronov, N. 
Egamberdiyeva, F. Saidnazarova va boshqa olimlarning ilmiy ishlari oilaviy tarbiya, ma’naviy 
qadriyatlar, oiladagi muloqot madaniyati, ota-onalik mas’uliyati hamda yoshlarni oilaviy hayotga 
tayyorlash masalalarini pedagogik va ijtimoiy nuqtayi nazardan yoritishga xizmat qilgan. Ularning 
tadqiqotlari o‘zbek oilasi taraqqiyotining zamonaviy tendensiyalarini baholashda muhim nazariy 
manba vazifasini bajaradi. 

Jahon antropologiyasida mazkur mavzuning nazariy asoslari Claude Levi-Strauss, Bronisłav 
Malinovski, George Peter Murdock, Jack Goody, Alan P. Merriam, Emile Durkgeym, Talcott 
Parsons hamda William J. Goode kabi olimlarning tadqiqotlarida ishlab chiqilgan. Claude Levi-
Strauss qarindoshlik tizimini ijtimoiy tuzilmaning asosiy elementi sifatida izohlasa, Bronisłav 
Malinovski oilani inson ehtiyojlarini qondiruvchi universal ijtimoiy institut sifatida baholaydi. 
George Peter Murdock oilaning jamiyatdagi universal funksiyalarini ilmiy asoslagan bo‘lsa, Jack 
Goody nikoh va oilaning tarixiy evolyutsiyasini iqtisodiy hamda madaniy omillar bilan bog‘liq 
holda tahlil qilgan. Talcott Parsons oilani shaxsning ijtimoiylashuvi va jamiyat barqarorligini 
ta’minlovchi asosiy institut sifatida tavsiflaydi. Alan P. Merriam esa musiqa antropologiyasi 
doirasida oilaviy marosimlar va an’analarning madaniy mazmunini ochib beradi. 

So‘nggi yillarda O‘zbekiston olimlari tomonidan oiladagi muloqot madaniyati, oilaviy 
qadriyatlar, etnik an’analar va oilaviy marosimlarga bag‘ishlangan qator ilmiy maqolalar e’lon 
qilinib, mazkur mavzuning ayrim jihatlari yoritilgan. Biroq mavjud tadqiqotlarning aksariyatida oila 

va oilaviy etiket masalalari umumiy pedagogik yoki sotsiologik nuqtayi nazardan tahlil qilingan 
bo‘lib, ularning etnologik va tarixiy-antropologik mazmuni, shuningdek, hududiy xususiyatlari 
yetarli darajada kompleks tadqiq etilmagan. Ayniqsa, o‘zbek xalqining, jumladan, Xorazm vohasi 
aholisining oilaviy etiket tizimi, uning tarixiy shakllanishi, marosimiy-amaliy ko‘rinishlari, 
zamonaviy transformatsiyasi va etnomadaniy xususiyatlarini kompleks etnologik yondashuv 
asosida o‘rganish ilmiy dolzarb vazifalardan biri bo‘lib qolmoqda. Shu jihatdan mazkur tadqiqot 
tarixiy manbalar, etnografik materiallar, antropologik nazariyalar va zamonaviy ilmiy ishlarga 
tayangan holda oila va oilaviy etiketning shakllanishi, rivojlanishi hamda bugungi kundagi 
etnomadaniy xususiyatlarini kompleks tahlil qilishga qaratilgan. 

Tadqiqot natijalari. Tarixiy manbalarda Xorazmda patriarxal oilaviy tuzilma ustuvor 
bo‘lgani, ya’ni oilani ota yoki boboning boshqarishi keng tarqalganini ko‘rish mumkin. Bu tizimda 
barchaning ijtimoiy roli qat’iy belgilangan: erkaklar – oilaning moddiy va ijtimoiy himoyachisi, 
ayollar esa – tarbiya, axloqiy nazorat va oilaviy uyushqoqlikni ta’minlovchi subyekt sifatida 
namoyon bo‘lgan. Bu haqda etnolog G.P.Snesarevning asarlaridan bilib olishimiz mumkin. Shu 
bois Xorazm oilasida ota-onaning so‘zi qonun darajasida baholangan, yoshlar esa itoatkorlik, 
kamtarlik va hurmat tamoyillari asosida tarbiyalangan. Xorazmda oila qadimdan ijtimoiy 
tartibotning asosi sifatida qaralgan. Oila – tarbiya, iqtisodiy birlashuv, avlodlar davomiyligi va 
madaniy meros uzluksizligining tayanchi bo‘lgan [1, 65]. Oila axloqiy, huquqiy, iqtisodiy va 
tarbiyaviy jihatdan barqaror institut bo‘lib xizmat qilgan.  

Farzand tarbiyasi, mehnatga o‘rgatish, milliy qadriyatlarni singdirish kabi funksiyalar aynan 
oila orqali amalga oshirilgan. Har bir a’zoning oiladagi roli aniq belgilangan: ota – tayanch, ona – 
tarbiyachi, bobo-buvilar – axloqiy mezon va tajriba manbai sifatida faoliyat yuritgan. Oila faqatgina 
farzand tarbiyasi uchun emas, balki iqtisodiy hayotning muhim subyekti sifatida ham faoliyat 
ko‘rsatgan. Xususan, Xorazmda bog‘dorchilik, chorvachilik, hunarmandchilik va savdo-sotiq ishlari 
ko‘pincha oilaviy mehnat asosida tashkil etilgan. Har bir a’zo oilaviy ijtimoiy hayotda ma’lum bir 
funksiyani bajargan [2, 71]. Bunday uyushqoqlik an’anasi, ayniqsa, ko‘pchilik oilalarda bugungi 
kungacha saqlanib qolgan. 

Shuningdek, oila ijtimoiy nazoratning eng samarali mexanizmlaridan biri sifatida ham 
shakllangan. Jamoa tomonidan nazorat ostida bo‘lgan har bir oila o‘zining obro‘sini, nomini 
saqlashga harakat qilgan. Bu jihat, oila institutining nafaqat maishiy, balki madaniy va axloqiy kuch 
sifatida ham faol ishlashiga olib kelgan [3, 69]. Shunday qilib, Xorazmda oila – nafaqat qon-
qarindoshlik asosidagi birlik, balki madaniy identitetni, urf-odatlarni, axloqiy qadriyatlarni va 
ijtimoiy tartibni saqlab qoluvchi ko‘p funksiyali institut sifatida shakllangan. 

Xorazm oilasi o‘z ichida qadriyatlar tizimining asosiy uzatuvchisidir. Avlodlar o‘rtasidagi 
aloqalar, yoshga va maqomga ko‘ra muloqot madaniyati, “ota o‘rnida ota” prinsipiga asoslangan 
ijtimoiy tuzilma milliy etiketning shakllanishiga zamin yaratgan [4, 62]. Oila ichki 
kommunikatsiya, axloqiy tarbiya, mehnat bo‘linishi, qarindoshlik rishtalari asosida jamiyatda 
ijtimoiy barqarorlikni ta’minlash vositasi sifatida faoliyat yuritgan [3, 74].Oila ichidagi muloqotda 
doimiy ravishda hurmat, sadoqat va kamtarlik me’yorlari saqlangan. Ota-onaga itoat, qarindosh-
urug‘ bilan aloqalar, mehmondorchilik – bularning barchasi oila doirasida shakllangan va jamiyatga 
ko‘chgan [3, 78].  

Kelin tushirish, nikoh, mehmondorchilik — bularning barchasi o‘ziga xos etiket tizimiga 
ega. Har bir kishining o‘rni va vazifasi oldindan belgilangan: toychi, oqsoqol, to‘yxona egasi kabi 
rollar xalq xotirasida muhim ahamiyat kasb etgan [5, 40-41]. Xorazm vohasida oila ijtimoiy-
madaniy institut sifatida shakllanishida xalq og‘zaki ijodi, diniy e’tiqodlar va qadimiy urf-odatlar 
hal qiluvchi ahamiyat kasb etgan. Xorazm folklorida, xususan, maqol, doston va laparlar orqali 
oilaviy qadriyatlar madh etilgan [6, 48]. Ular orqali oilaning shaxsni tarbiyalovchi, qadriyatlar 
uzluksizligini ta’minlovchi institut sifatidagi o‘rni mustahkamlanadi. 

So‘nggi yillarda jamiyatda texnologik taraqqiyot, axborot oqimi, migratsiya va urbanizatsiya 
natijasida an’anaviy oila modeli muayyan o‘zgarishlarga uchramoqda. Yoshlar orasida avlodlararo 
muloqot susaymoqda, hurmat-izzatning mazmuni o‘zgarib, ko‘plab odobiy me’yorlar eskilik deb 
baholanmoqda [7, 32]. Biroq, jamiyatda hali ham qadimiy etiket unsurlari saqlanmoqda. Xususan, 

Xorazmda hozirgi kungacha “ota o‘rnida ota” tamoyili, kattalarga salom berish, mehmon kutish 
marosimlarida qadimiy tartiblar davom etmoqda [8, 64]. Bu xalqning o‘z madaniy ildizlariga 
sadoqatini, etnik merosni zamonaviy hayotga moslashtirish qobiliyatini ko‘rsatadi. 

Xulosa. Yuqoridagi xulosalardan kelib chiqib aytish mumkinki, Xorazmda oila institut 
sifatida nafaqat reproduktiv va tarbiyaviy funksiyalarni, balki madaniy identitetni saqlash, axloqiy 
me’yorlarni mustahkamlash va jamiyatda barqarorlikni ta’minlash funksiyalarini ham 
muvaffaqiyatli bajargan. Xulosa sifatida shuni aytishimiz mumkinki, xorazmliklarning an’anaviy 
madaniyatida oila va oilaviy etiket tizimi o‘zbek milliy madaniyatining muhim tarkibiy qismi 
hisoblanadi. Tadqiqotlar shuni ko‘rsatadiki, oila orqali jamiyatga uzatilayotgan qadriyatlar, axloqiy 
me’yorlar va urf-odatlar, zamon ta’siriga qaramay, o‘z mohiyatini yo‘qotmayapti. Shuningdek, 
zamonaviy hayotda bu an’analarni saqlab qolish va rivojlantirish uchun ilmiy asoslangan 
yondashuv zarur. Shu jihatdan, oila va etiket masalalari faqat etnografik emas, balki sotsiologik, 
madaniyatshunoslik va pedagogik ahamiyatga ega muhim yo‘nalish hisoblanadi. 

